
佛教布薩起源的資料 

 
林崇安編 

（內觀雜誌，104 期，pp.39-42，2014.04） 

 

【1】《摩訶僧祇律》卷第二十七 

東晉天竺三藏佛陀跋陀羅共法顯譯 

 

布薩法者，佛住王舍城，廣說如上。 

爾時，九十六種出家人皆作布薩。 

時，比丘不作布薩，為世人所嫌：「云何九十六種出家人皆作布薩，

而沙門釋子不作布薩？」 

諸比丘以是因緣，往白世尊。 

佛告諸比丘：「正應為世人所嫌，從今日後應作布薩。」…… 

佛告比丘：「毘婆尸佛如來應供正遍知，為寂靜僧最初說波羅提木叉： 

『忍辱第一道，涅槃佛稱最。出家惱他人，不名為沙門。』 

第二尸棄佛如來應供正遍知，為寂靜僧最初說波羅提木叉： 

『譬如明眼人，能避嶮惡道。世有聰明人，能遠離諸惡。』 

第三毘鉢施佛如來應供正遍知，為寂靜僧最初說波羅提木叉： 

『不惱不說過，如戒所說行，飯食知節量， 

常樂在閑處，心淨樂精進，是名諸佛教。』 

第四拘留孫佛如來應供正遍知。為寂靜僧最初說波羅提木叉： 

『譬如蜂採花，不壞色與香，但取其味去。比丘入聚落， 

不破壞他事，不觀作不作，但自觀身行，諦視善不善。』 

第五拘那含牟尼佛如來應供正遍知，為寂靜僧最初說波羅提木叉： 

『欲得好心莫放逸，聖人善法當勤學。 

若有智寂一心人，爾乃無復憂愁患。』 

第六迦葉佛如來應供正遍知，為寂靜僧最初說波羅提木叉： 

『一切惡莫作，當具足善法，自淨其志意，是則諸佛教。』 

第七釋迦牟尼佛如來應供正遍知，為寂靜僧最初說波羅提木叉： 

『護身為善哉，能護口亦善，護意為善哉，護一切亦善， 

比丘護一切，便得離眾苦。 

比丘守口意，身不犯諸惡，是三業道淨，得聖所得道。』 

是名偈布薩。」 

 

說明： 

「最初說波羅提木叉」就是「最初說別解脫戒經」，是以說一偈作為

布薩的內容，稱作「偈布薩」。 

 

【2】《五分律》卷第十八(彌沙塞) 

宋罽賓三藏佛陀什共竺道生等譯 

第三分之四布薩法 

 

（1）佛在王舍城。 

爾時，外道沙門婆羅門，月八日、十四日、十五日，共集一處，

和合布薩說法。多有眾人來往供養。 

（2）瓶沙王見之，作是念：「若正法弟子亦如是者，不亦善乎！我當

率諸官屬，往彼聽法，恭敬供養，令一切人長夜獲安。」 

（3）爾時，世尊亦作是念：「我為諸比丘結戒，而諸比丘有不聞者不

能誦學，不能憶持。我今當聽諸比丘布薩說戒。」 

（4）瓶沙王念已到佛所，頭面禮足，却坐一面，以所念白佛，佛為

王說種種妙法，示教利喜已，即便還宮。 

（5）佛以是事集比丘僧，以瓶沙王所白及已所念，告諸比丘：「今以

十利故，聽諸比丘布薩說戒。」 

（6）佛既聽布薩說戒，諸比丘便日日布薩，以是白佛。 

佛言：「不應爾！」 

諸比丘復二日、三日至五日一布薩，以是白佛。 

佛言：「亦不應爾！聽月八日、十四日說法，十五日布薩。」 

（7）諸比丘不知應說何法，以是白佛。 

佛言：「應讚歎三寶，念處、正懃、神足、根、力、覺、道，為

諸施主讚歎諸天。」 

 

說明： 

可知印度的外道團體早有布薩制度，所以釋尊傳法的第一年，接受瓶

沙王的提議，最初規定月八日、十四日、十五日共集一處布薩說戒；

後來改為月八日、十四日說法，十五日布薩說戒。 

【3】《巴利律》布薩犍度 

 

一 

（1）爾時，佛世尊在王舍城耆闍崛山。 

其時諸外道梵志于上半月之十四日、十五日、八日集會說法，眾

人為聽法至彼等處。眾人于諸外道梵志得愛念、得信心，諸外道

梵志即得宗徒。 

（2）時，摩竭國洗尼瓶沙王靜居宴默，心生思念：「今諸外道梵志于

上半月之十四日、十五日、八日集會說法，眾人為聽法而至彼等

處。眾人于外道梵志得愛念、得信心，諸外道梵志即得宗徒。當

令諸尊者于上半月十四日、十五日、八日集會。」 

（3）時，摩竭國洗尼瓶沙王詣世尊住處，詣而敬禮世尊已，坐于一

面。于一面坐已，摩竭國洗尼瓶沙王白世尊言：「我于此處靜居

宴默而心生思念：『今諸外道梵志……』尊者等亦于上半月之十

四日、十五日、八日集會，可乎？」 

（4）時，世尊說法、教示、勸導、獎勵令之慶喜。 

時，摩竭國洗尼瓶沙王聞世尊說法、教示、勸導、獎勵而慶喜，

即從座起，敬禮世尊，右繞而去。 

時，世尊依此因緣，于此時機說法，告諸比丘曰：「諸比丘！許

于上半月之十四日、十五日、八日集會。」 

二 

（1）爾時，世尊已許上半月之十四日、十五日、八日集會。 

諸比丘集會，默然而坐。眾人等前來彼等處聽法。 

眾人忿怒、非難：「如何諸沙門釋子于上半月之十四日、十五日、

八日集會，默然而坐，猶如瘂豬耶？集會者應不說法耶？」 

諸比丘聞眾人忿怒、非難，彼諸比丘乃以此事白世尊。 

爾時，世尊依此因緣，于此時機說法，告諸比丘曰：「諸比丘！

許于上半月之十四日、十五日、八日集會說法。」 

三 

（1）時，世尊靜居宴默，心生思念：「我為諸比丘制定學處，我當許

誦此為波羅提木叉，以此為布薩羯磨。」 

（2）時，世尊凌晨之時，從宴默起依此因緣，于此時機說法，告諸

比丘曰：「諸比丘！今我靜居宴默，心生思念：『我為諸比丘制定

學處，我當許誦此為波羅提木叉，以此為布薩羯磨。』諸比丘！

許誦波羅提木叉。 

（3）諸比丘！誦時應如此行之：聰明賢能比丘應告僧伽言：『諸大德！

請聽我言！今日十五日布薩也。若僧伽機熟者，僧伽當行布薩，

誦波羅提木叉。 

何為僧伽最初行事耶？具壽等應告己清淨矣，我應誦波羅提木

叉，我等全體一一于此處作意諦聽之。有罪者應發露，無罪者靜

默。諸具壽靜默故，我知清淨。正如每一問即有一答，于似此會

眾中亦如是唱言三次。唱言三次已，比丘憶念有罪而不發露者，

即故妄語也。故犯妄語者，諸具壽！是世尊所言障法。故已犯罪

比丘，憶念而欲清淨者，應發露之。若發露已，即得安穩。』」 

 

說明： 

以上記載著佛教布薩的發展過程：（1）首先制定比丘們于上半月之十

四日、十五日、八日集會說法。（2）後來於十五日布薩時，誦佛陀為

諸比丘所制定的學處，也就是誦波羅提木叉。開始舉行布薩羯磨。 

 

【4】《善見律毘婆沙》卷五說： 

 

是故我等釋迦牟尼佛，從菩提樹下二十年中，皆說教授波羅提木

叉。復一時，於富婆僧伽藍，於眉伽羅母殿中，諸比丘坐已，佛

語諸比丘：「我從今以後，我不作布薩，我不說教授波羅提木叉，

汝輩自說，何以故？如來不得於不清淨眾布薩說波羅提木叉。」 

從此至今，聲聞弟子說威德波羅提木叉。 

 

說明： 

教授波羅提木叉：此說如來自說，不令聲聞說。 

威德波羅提木叉：佛為聲聞弟子結戒，此是威德波羅提木叉，非如來

說，諸聲聞弟子說。 

